
Il-Kumitat iltaqa' fil-Parlament, il-Belt Valletta, fl-4.52 p.m.






IĊ-CHAIRPERSON (Onor.Chris Agius): Nilqagħkom għall-ewwel laqgħa tal-Kumitat Permanenti dwar il-Petizzjonijiet.

XOGĦOL QUDDIEM IL-KUMITAT

IĊ-CHAIRPERSON: Nippreżenta għall-informazzjoni tal-Kumitat:

[bookmark: _Hlk83279737]Lista ta' Petizzjonijiet quddiem il-Kumitat fejn għadha ma bdietx id-diskussjoni; u

Lista ta’ Petizzjonijiet quddiem il-Kumitat u d-draft replies proposti

Quddiemkom hawn xi sinjuri li huma uffiċjali tad-Dwana li f’isimhom tressqet Petizzjoni fil-5 ta’ Ottubru, li għalqet għall-firem. Bħala Kumitat is-Segretarju kiteb lis-Segretarju Permanenti responsabbli mill-uffiċjali tad-Dwana li qed jiġi allegat li sofrew inġustizzja. Onor. Membri quddiemkom għandkom kopja ta’ din it-tweġiba. Ma nafx jekk taqblux li, għall-benefiċċju ta’ dawk li qed isegwuna u dawk li hawn preżenti, naqraw it-tweġiba li ngħatat mis-Segretarju Permanenti sabiex anke l-persuni li qegħdin iressqu din il-Petizzjoni jkunu jafu t-tweġiba li ngħatat sabiex imbagħad dan il-Kumitat ikun f’pożizzjoni li jiddiskuti din il-Petizzjoni. (Onor. Membri: Iva)

Se naqra t-tweġiba tas-Segretarju Permanenti:

“Fis-7 ta’ Lulju 1978 kienet ġiet ippubblikata call for applications għal gwardjani u uffiċjali fid-Dipartiment tad-Dwana u Sisa, fejn l-istess sejħa kienet tispeċifika “on the pensionable establishment.” Għal din is-sejħa kien hemm grupp ta’ nies li applikaw, inklużi l-20 li għamlu l-Petizzjoni inkwistjoni, għamlu l-eżami u sa meta ġew biex jinħatru uffiċjalment, f’Lulju tal-1979 inbidlet l-Ordinanza dwar il-Pensjonijiet (Kap 93 tal-Liġijiet ta’ Malta) li permezz tagħha ġiet stipulata cut-off date li tmur lura sal-15 ta’ Jannar, 1979. L-istess liġi tistipula li kull min ġie maħtur uffiċjal pubbliku wara l-15 ta’ Jannar, 1979 (bl-eċċezzjoni ta’ xi gradi li ma jinkludux dawk ta’ dawn l-uffiċjali) ma baqax intitolat għall-pensjoni tas-Servizz, gratifikazzjoni (gratuity) jew allowance taħt l-Ordinanza msemmija. 

Fil-każ ta’ dawn l-20 uffiċjal l-ewwel batch ta’ letter of appointments inħareġ fit-28 ta’ Frar, 1979 u t-tieni batch ħareġ fil-31 ta’ Lulju, 1979 u f’kull każ id-data tal-ħatra uffiċjali kienet wara l-15 ta’ Jannar, 1979. Huwa fatt mhux kontestat li mal-applikazzjoni tagħhom inħolqot aspettattiva leġittima iżda tali aspettattiva spiċċat mal-mument li ġiet emendata l-liġi, f’liema mument l-uffiċjali li applikaw kienu konxji li l-kondizzjonijiet li applikaw bihom ġew revokati bl-emenda fil-liġi. Il-fatt li m’għamlu xejn u komplew fl-impjieg meta ġew konxji tal-implikazzjonijiet tal-emendi fl-Ordinanza tal-Pensjonijiet tfisser li taċitament aċċettaw il-kondizzjonijiet il-ġodda. F’dan ir-rigward il-qrati tagħna dejjem saħqu fuq il-prinċipju li jekk bniedem ikun jaf bi stat ta’ fatt li jkun jintitolah jeżercita dritt u jħalli dak l-istat ta’ fatt jipprogredixxi mingħajr ma jaġixxi għad-dritt u fil-frattemp iż-żmien għal tali azzjoni jkun għadda, jiġi, fiċ-ċirkostanzi kongruwi, li hu jkun irrinunzja għall-prosegwiment ta’ dak id-dritt.

(Ara f’dan is-sens is-sentenza tal-Qorti fl-ismijiet Pawlina Cachia vs Joseph Aquilina noe et, deċiza fid-9 ta’ Ġunju, 2004, kif ukoll dik fl-ismijiet Carmelo Calleja vs Carmelo Sciortino, deċiza fit-30 ta’ Novembru, 1971)

Dawn l-uffiċjali qegħdin ukoll jargumentaw li ġie led id-dritt tagħhom għal proprjetà iżda dan l-argument ma jreġix għall-każ inkwistjoni u dan stante li l-ġurisprudenza nostrana dejjem ben riteniet li hija l-kwistjoni tal-pensjoni kontributorja li tista’ tiġi paragunata mad-dritt għal proprjetà, u dan stante l-fatt li l-individwu jkun ikkontribwixxa għaliha. L-argument tagħhom mhuwiex dwar il-pensjoni kontributorja iżda dwar min applika bil-kondizzjoni li ser igawdi mill-pensjoni tas-Servizz, iżda frott emenda fil-liġi tali pretensjoni ġiet xolta. 

Fil-kawża fl-ismijiet Anthony Calamatta Et -vs- GO Plc, deċiża fil-15 t’Ottubru, 2018, il-Prim’Awla tal-Qorti qalet hekk: 

“Din il-Qorti taqbel mas-sottomissjoni tas-soċjetà konvenuta li d-dritt ta’ azzjoni ma twelidx mad-data tal-irtirar tal-atturi, iżda ladarba huma permezz tal-azzjoni odjerna talbu li jigi ordnat lis-soċjetà konvenuta twaqqaf l-iskema ta’ pensjoni, id-dritt ta’ azzjoni skatta fil-mument li tali dritt ingħata lilhom u mhux meta l-atturi għalqu s-sittin sena.” (Ara f’dan is-sens ukoll is-sentenza ta’ din il-Qorti (diversament preseduta) fil-kawża fl-ismijiet Joseph Attard et vs Onorevoli Prim Ministru et, deċiza fil-11 ta’ Ottubru, 2012). Ladarba laħqu ddekkorrew aktar minn tletin sena, kif provdut fl-artikolu 2143 tal-Kodici Civili, bejn l-aħħar ftehim li fuqu jsejsu t-talbiet taghhom l-atturi sa meta huma ntavolaw din il-kawża, din il-Qorti m’għandhiex triq oħra ħlief li tilqa’ t-tieni eċċezzjoni mressqa mis-soċjetà konvenuta u tiddikjara l-azzjoni attrici bħala preskritta.”.

Jiġi sottolineat ukoll li l-qrati tagħna dejjem kienu kostanti fuq dan il-fatt, u ċjoè, li dejjem ċaħdu t-talbiet ta’ gruppi li mexxew ’il quddiem il-pretensjoni tagħhom għal pensjoni tas-Servizz meta d-data tal-ħatra tagħhom tkun wara l-15 ta’ Jannar, 1979, u ċjoè, il-qrati tagħna f’dan ir-rigward dejjem saħqu fuq is-segwenti prinċipju: 

“Fir-rigward tal-ewwel tip ta’ aspettattiva legittima sostantiva l-Qorti tal-Appell f’dik is-sentenza kienet iċċarat illi din tapplika biss fejn ikun hemm wegħda li saret lil individwu wieħed, jew numru żgħir ta’ persuni li fil-fehma tal-Qorti mhuwiex il-każ hawnhekk. Fir-rigward tat-tieni sitwazzjoni ingħad mill-Qorti tal-Appell Ingliża illi din testendi biss għall-aspettattiva illi l-individwu jiġi ttrattat b’manjiera konsistenti mal-policy tal-entità f’dak iż-zmien, u li f’dan il-każ l-entità hija marbuta biss illi tieħu inkonsiderazzjoni l-pożizzjoni tagħha anterjuri jew ir-rappreżentazzjonijiet magħmula minnha mill-individwu. Il-Qorti tal-Appell Ingliża kompliet ittenni illi f’din it-tip ta’ sitwazzjoni jkun hemm ksur tal-aspettattiva legittima biss jekk id-deċiżjoni tal-entità li (Regina v. North and East Devon Health Authority, ex parte Coughlan, Court of Appeal of England and Wales, deċiza 16 ta’ Lulju, 1999) tibdel il-pożizzjoni anterjuri tagħha hija irraġonevoli skont il-principji ta’ Wednesbury jew irrazzjonali, u cjoè, li hi “... so outrageous in the defiance of logic or of accepted moral standards that no sensible person who had applied his mind to the question to be decided could have arrived at it.” F’dan il-każ hija l-fehma konsiderata tal-Qorti illi ma jistax jingħad li l-bdil tal-pożizzjoni daparti tas-socjetà intimata, jew l-avventi kawża tagħha kien wieħed irrazzjonali jew irragonevoli skont il-principji ta’ Wednesbury. Il-Qorti tagħraf illi l-iskop wara l-istabbiliment tal-iskema tal-pensjoni msemmija kienet sabiex il-haddiema tal-entitajiet parastatali jkunu intitolati għall-pensjoni tas-Servizz bħall-ħaddiema ta’ entitajiet statali, u dan fiż-żmien meta ma kienx hemm pensjoni nazzjonali tas-sigurtà socjali. Ghalhekk ġaladarba kienet ser tinbidel il-ligi sabiex tidħol fis-seħħ pensjoni nazzjonali ma jistax jitqies li kien irraġonevoli jew irrazzjonali kif delinjat aktar ’il fuq illi s-soċjetà intimata jew l-avventi kawża tagħha jibdlu l-pożizzjoni taghhom u ma jibqgħux joffru aktar pensjoni tas-Servizz, għaliex l-emendar tal-ligi tal-pensjonijiet kien ser jassigura ghal kull ħaddiem dritt ta’ pensjoni.”.

Huwa għal dawn ir-raġunjiet li wara parir legali l-Ministeru għall-Politika Soċjali u d-Drittijiet tat-Tfal ħass li ma kellux jimplimenta r-rakkomandazzjoni tal-Ombudsman, li tmur kontra l-liġi kif inhi llum u kontra deċiżjonijiet li ngħataw fil-passat mill-Onorabbli Qorti u li qed issir referenza għalihom fuq. Dan salv għal kwalunkwe deċiżjoni suprema li tista’ tingħata fil-futur.”.

Sinjuri hawnhekk qrajt it-tweġiba li ta s-Segretarju Permanenti għal din il-Petizzjoni u naħseb li la kellna t-tweġiba tal-Ministru responsabbli dan il-Kumitat m’għandux aktar azzjoni x’jieħu. L-Onor. Castillo.

ONOR. IVAN CASTILLO: L-unika mistoqsija li għandi jien hi fuq ir-rakkomandazzjoni tal-Ombudsman. Jien qed nifhem li l-Ombudsman ta rakkomandazzjoni biex dawn jieħdu l-pensjoni, allura qed nifhem sew li l-Ombudsman ma’ kkjarifikax mal-liġi jew inkella mad-dati stipulati ...?

IĊ-CHAIRPERSON: Jien m’għandix kopja tar-rakkomandazzjoni tal-Ombudsman, però nifhem li l-Ministru għall-Politika Soċjali kellu kopja tagħha u naħseb wieġeb għal dik għax hu jagħmel referenza għar-rakkomandazzjoni tal-Ombudsman. Voldieri ma nafx dan il-Kumitat għandux azzjonijiet oħrajn x’jista’ jieħu. Forsi nistgħu nisimgħu kumment mingħand rappreżentant u nagħtuh ftit minuti, la qegħdin hawn. Nitlob lil xi rappreżentant jieħu post mal-mejda. 

Kif forsi tapprezzaw, dan il-Kumitat iressaq ir-rakkomandazzjonijiet lis-Segretarju Permanenti kif ukoll lill-Ministru responsabbli, imbagħad iwassal il-messaġġ li jkun wasal lilu. Nitlob lis-Sinjur jidentifika ruħu, jekk jogħġbu.

IS-SUR JOSEPH BRINCAT: Jien Joseph Brincat, naħdem id-Dwana u qiegħed hawnhekk biex nitkellem ukoll f’isem sħabi kollegi li jaħdmu d-Dwana. Aħna qegħdin grupp ta’ uffiċjali tad-Dwana li konna applikajna meta kienet ħarġet il-call fl-1978. Fil-call kien hemm li fil-pożizzjoni x-xogħol huwa fuq bażi pensjonabbli. Aħna bdejna naħdmu bħala uffiċjali tad-Dwana u wara xi perjodu li bdejna bil-ħidma tagħna fi ħdan id-Dipartiment tad-Dwana ħarġet liġi retroattiva li tgħid li dawk il-benefiċċji ma japplikawx għal dawk il-ħaddiema li bdew wara s-16 ta’ Jannar, 1979. Meta għandek liġi retroattiva, safejn nafu aħna, dejjem issir għall-vantaġġ ta’ dak li jkun, biex jiggwadanja minnha. Fit-tweġiba ssemmiet biss il-call tal-applikazzjonijiet għall-uffiċjali tad-Dwana, imma aħna konna diġà naħdmu bħala uffiċjali tad-Dwana meta għaddiet il-liġi retroattiva. Issa aħna nemmnu li l-liġi retroattiva, biex ngħidu hekk, kważi tmur kontra d-drittijiet tal-bniedem. Dwar dan l-Ombudsman qabel magħna u jekk tridu għandi kopja tar-rapport tal-Ombudsman. Jien nista’ nidħol f’iktar dettall imma ma naħsibx ... Nieqaf hawn mela.

IĊ-CHAIRPERSON: Mhuwiex l-iskop ta’ dan il-Kumitat, hux hekk. Hawnhekk jissemma li d-data tal-ħatra uffiċjali kienet il-15 ta’ Jannar, 1979 u l-liġi daħlet iktar tard, kif qed tgħid inti, Sur Brincat, retroattiva. Jekk m’iniex sejjer żball qed nitkellmu fuq dik li aħna nsejħulha l-pensjoni tat-Teżor. Dan il-Kumitat fil-passat iddiskuta petizzjonjiet li għamlu numru ta’ ħaddiema tad-Dipartiment tax-Xogħlijiet Pubbliċi li dak iż-żmien intlaqtu minn din is-sitwazzjoni. Jien ma nafx jekk hemmx lok li nerġgħu niktbu lis-Segretarju Permanenti biex nikkjarifikaw jekk fil-passat kienx hemm każijiet simili u jekk kienx hemm deċiżjonijiet differenti u mbagħad nikkomunikaw ma’ min għamel il-Petizzjoni. L-Onor. Castillo.

ONOR. IVAN CASTILLO: Grazzi, Sur President. Nistgħu niċċekkjaw ukoll jekk, kif qed jgħid is-Sinjur, din il-liġi retroattiva hux veru li tmur kontra d-drittijiet tal-bniedem, jekk hemmx xi direttiva jew liġi Ewropea li tapplika wkoll?

IĊ-CHAIRPERSON: L-Onor. Charles Azzopardi.

ONOR. CHARLES AZZOPARDI: Huwa importanti li jkollna l-informazzjoni kollha korretta u preċiża ħalli d-deċiżjoni finali fl-aħħar mill-aħħar tkun waħda ġusta u trasparenti għal kulħadd.

IĊ-CHAIRPERSON: Hekk hu. Naħseb li l-Petizzjoni titkellem ċar fuq dak li hu rikjest min-naħa tagħhom u t-tweġiba tas-Segretarju Permanenti titkellem fuq dati fattwali. Imma naħseb nistgħu niċċekkjaw ukoll, kif intqal, jekk hemmx ksur tad-drittijiet tal-bniedem, kif ukoll jekk kienx hemm deċiżjonijiet differenti fil-passat riċenti dwar każijiet simili ta’ ħaddiema f’entitajiet oħrajn. L-Onor. Camilleri.

ONOR. ABIGAIL CAMILLERI: Is-Sur Brincat qal li huma kienu diġà bdew jaħdmu, allura qisna m’aħniex naqblu fuq ċerti ... Jien nixtieq nistaqsi meta bdejtu fl-impieg tagħkom?

IS-SUR JOSEPH BRINCAT: Jew forsi m’hemmx l-informazzjoni kollha.

ONOR. ABIGAIL CAMILLERI: Intom meta bdejtu taħdmu?

IS-SUR JOSEPH BRINCAT: Aħna ma bdejniex naħdmu kollha fl-istess data, min f’Jannar, min fi Frar, min f’Marzu, però l-liġi għaddiet wara li bdejna naħdmu.

IĊ-CHAIRPERSON: L-appointments ta’ dawn l-20 persuna kienu f’dati differenti, hemm min beda fi Frar u min beda f’Lulju. 

IS-SUR JOSEPH BRINCAT: F’Marzu.

IĊ-CHAIRPERSON: Però d-data uffiċjali ta’ meta ħadu l-impjieg, kif qed jgħid, hija l-15 ta’ Jannar, 1979. Aħna nistgħu ngħaddulkom kopja ta’ din, arawha daqsxejn u jekk hemm xi ħaġa li forsi mhux taqblu magħha, iktbu lill-Kumitat sabiex il-Kumitat ikun jista’ jivverifika.

ONOR. IVAN CASTILLO: Kemm nistaqsi, meta ntbagħtet l-ittra tal-ingaġġ kienet datata b’lura jew minn dik id-data li int irċevejtha? Għax jekk id-data tal-ingaġġ kienet pre 16 January 1979 tkun storja totalment differenti.

IĊ-CHAIRPERSON: Le, il-letter of appointments ħarġu fit-28 ta’ Frar u fil-31 ta’ Lulju.

ONOR. IVAN CASTILLO: Ħarġu, imma ġieli fl-ittri tal-ingaġġ jiġu miktubin ...

IĊ-CHAIRPERSON: 15 ta’ Jannar.

IS-SUR JOSEPH BRINCAT: Bdejna naħdmu fid-9 ta’ Frar.

IĊ-CHAIRPERSON: Issa nagħtikom kopja ta’ din għax inutli noqogħdu niddiskutu aħna. Din it-tweġiba tas-Segretarju Permanenti.

IS-SUR JOSEPH BRINCAT: Id-dati huma staggered, min daħal f’data, min daħal f’oħra, però aħna li qegħdin f’dan il-grupp kollha dħalna qabel ma għaddiet il-liġi retroattiva. Dak huwa l-punt tagħna.

IĊ-CHAIRPERSON: Fil-fatt anke s-Segretarju Permanenti hawn jgħid li l-liġi, għalkemm daħlet f’data tirreferi għal min ... L-Onor. De Giovanni.

ONOR. KATYA DE GIOVANNI: Biex nifhem, allura meta semmejt l-1978 ....?

IS-SUR JOSEPH BRINCAT: Fl-1978 kienet ħarġet il-call for applications.

ONOR. KATYA DE GIOVANNI: Il-call ħarġet fl-1978, imma ħadd minnkom ma kien fil-post tax-xogħol qabel il-15 ta’ Jannar 1979, hux hekk?  

IS-SUR JOSEPH BRINCAT: Le.

ONOR. KATYA DE GIOVANNI: Kulħadd daħal jaħdem wara dik id-data. Just biex nippreċiża. Nirringrazzjak.

IS-SUR JOSEPH BRINCAT: Iva.

IĊ-CHAIRPERSON: Il-liġi ħarġet f’Lulju però ħarġet retroattiva mill-15 ta’ Jannar, 1979. Jiġifieri min daħal jaħdem mal-Gvern fis-16 ta’ Jannar, 1979 tilef il-pensjoni tat-Teżor. Hekk qed ngħidu. Se ngħaddulkom kopja tat-tweġiba tas-Segretarju Permanenti, imbagħad jekk għandkom xi kummenti aħna nerġgħu niddiskutuha.

Inkomplu bil-Petizzjonijiet li għandu quddiemu dan il-Kumitat. L-ewwel waħda fuq l-aġenda titkellem dwar Avviż Legali ta’ kjarifika dwar l-istatus legali tal-Cannabidiol (CBD) skont l-ATT Nru LXVI tal-2021. Din il-Petizzjoni li tagħmel referenza għal xi bidliet li jixtiequ jaraw għal-liġi, infetħet fit-18 ta’ Mejju, għalqet fit-18 ta’ Lulju u ġabret 257 firma. Naħseb li l-Kumitat jista’ jgħaddi tali Petizzjoni. Hawn xi kummenti? Jekk tixtieq tagħmel kumment il-Kumitat qed jistiednek tersaq mal-mejda. Nitolbok tintroduċi ruħek jekk jogħġbok.

IS-SINJURA MAYA DIMITRIJEVIC: Jiena Maya Dimitrijevic u qiegħda hawnhekk nirrappreżenta l-President tagħna, Andrew Bonello. Nixtieq ngħaddi kopja ta’ ittra li konna ktibna lill-President tal-Kummissjoni Ewropea, lill-President tal-Parlament Ewropew Roberta Metsola, fejn bażikament nikkjarifikaw l-istatus legali tal-Kannabis fis-suq ħieles fl-Unjoni Ewropea biex insaħħu l-argumenti tagħna fil-Petizzjoni.

IĊ-CHAIRPERSON: Issa niċċirkolawha. Jekk jaqbel il-Kumitat se ngħaddu din il-Petizzjoni lis-Segretarju Permanenti responsabbli u f’laqgħa oħra l-Kumitat ikun f’pożizzjoni li jiddiskuti t-tweġiba tas-Segretarju Permanenti. Aktar kummenti? L-Onor. Ivan Castillo.    

ONOR. IVAN CASTILLO: Minħabba li din il-Petizzjoni hija ftit teknika, ma nafx hux il-każ li forsi nistaqsu, pereżempju, lill-Caritas biex jiġu jispjegaw il-veduti tagħhom.
IĊ-CHAIRPERSON: Mhijiex il-prassi ta’ dan il-Kumitat. F’dak il-każ nibagħtuha mbagħad quddiem il-Kumitat għall-Affarijiet Soċjali. Il-prassi tal-Kumitat hija li jiddiskutiha u jekk ikun hemm min irid jagħmel rappreżentazzjoni nagħtuh il-permess jagħmilha, però imbagħad jgħaddi ... Voldieri jekk hemm qbil tal-Kumitat din il-Petizzjoni tgħaddi għall-kummenti tas-Segretarju Permanenti għas-Saħħa kif ukoll lil dak tal-Ministeru għall-Ġustizzja.

ONOR. KATYA DE GIOVANNI: Nimmaġina li min-naħa tal-Oppożizzjoni tkunu tridu tgħadduha lix-shadow minister tal-Ministru konċernat.

IĊ-CHAIRPERSON: Ngħaddu għal Petizzjoni Nru 2, li fetħet fit-23 ta’ Mejju, għalqet fit-22 ta’ Lulju u kellha 224 firma. Din titkellem dwar talba biex il-Berġa tal-Baviera ssir ċentru għall-anzjani, shelter kif ukoll għar-rehabilitation. Qed nitkellmu fuq binja li llum fiha hemm l-Awtorità tal-Artijiet u ma naħsibx li huwa l-għan tal-Gvern li għalissa joħroġ minnha. Nitlob li ngħadduha wkoll lis-Segretarju Permanenti ħalli jkollna tweġiba mingħand il-persuna li hija responsabbli minn tali binja. Imbagħad ninformaw lill-petitioner.

ONOR. IVAN CASTILLO: Nixtieq nirreġistra li f’dan il-Kumitat kulħadd jaqbel li jkun hemm dar tal-anzjani ġewwa l-Belt Valletta, però nzerta li l-post imsemmi huwa Grade 1 national monument, qiegħed fin-National Inventory of the Cultural Property of the Maltese islands, għadu kif sarlu restawr fl-2018 u naħseb jaqa’ taħt is-Suprintendent tal-Wirt Kulturali. Naħseb li l-wirt għandna nikkultivawh. 

IĊ-CHAIRPERSON: Hekk hu. U hija binja li qed isservi għal skop ieħor.

ONOR. IVAN CASTILLO: Il-fatt li hija binja Grad I National lanqas biss tista’ tagħmel alterazzjonijiet fiha, jiġifieri permessi lanqas joħorġu. Però ma jfissirx li dan il-Kumitat ma jaqbilx li jkun hemm dar tal-anzjani ġewwa l-Belt.

IĊ-CHAIRPERSON: Jien naħseb li jekk ikollna tweġiba b’mod uffiċjali mingħand is-Segretarju Permanenti ssaħħaħ idejn dan il-Kumitat.

ONOR. CHARLES AZZOPARDI: Jista’ jkun hemm post alternattiv.

IĊ-CHAIRPERSON: Petizzjoni Nru 3 hija mill-istess persuna u din id-darba qed titikellem fuq Evans Building. Is-Sinjur qed jissuġġerixxi li Evans Building jinbidel f’multi functional clinic and childcare centre. Again, qed nitkellmu fuq binja li sa ftit ilu kienet tintuża, però minn dak li segwejna fil-Baġit Evans Building hija waħda minn dawk il-binjiet li l-Gvern għandu użu għaliha. Għalkemm naqbel li jkun tajjeb li jkollna dawn iċ-ċentri ta’ riabilitazzjoni sabiex naqdu aktar il-bżonnijiet tal-lum, naħseb li ċerti binjiet għandhom użu aktar importanti. L-Onor. Castillo.

ONOR. IVAN CASTILLO: Din il-binja hija kbira, mhix xi waħda żgħira. Huma għamlu talba għal multi functional clinic u childcare centre u jekk rajt sew fil-Baġit intqal li se din il-binja se tgħaddi f’idejn il-privat biex tkun tista’ tintuża aħjar. Allura forsi dan il-Kumitat ikun jista’ jgħaddi dawn l-ideat ukoll lill-Ministeru jew lis-Segretarju Permanenti ħalli jeħodhom inkonsiderazzjoni.

IĊ-CHAIRPERSON: Nistennew it-tweġiba tas-Segretarju Permanenti biex dan il-Kumitat ikollu iktar saħħa fit-tweġiba tiegħu.

Il-Petizzjoni Nru 4 titkellem dwar inġustizzja ma’ pazjenti psikjatriċi. Din tgħid li konsulent psikjatra, anke jekk joħroġ bil-pensjoni u ma jkunx għadu impjegat fid-Dipartiment tas-Saħħa u ismu jew isimha jkun jidher fir-reġistru tal-ispeċjalisti attiva tal-Kunsill Mediku, ikollu dritt li jagħmel dijanjosi tal-kondizzjonijiet psikjatriċi u li japplika l-mediċini għall-pazjenti b’kondizzjoni mniżżla fil-lista ta’ mard għal dawk intitolati għall-mediċini b’xejn. L-istess konsulent ikun jista’ wkoll b’modi etiċi ta’ trattament skont il-bżonn kliniku jġedded permessi għal tali mediċini li jkunu waslu għar-renewal.

Jien tajt spjegazzjoni tal-azzjoni li qed tintalab minn din il-Petizzjoni. Jien m’iniex konxju x’jiġri meta konsulent psikjatra jagħlaq ċerta età jew joħroġ bil-pensjoni. Forsi l-Onor. De Giovanni tista’ tagħti ftit ...

ONOR. KATYA DE GIOVANNI: Inzertajt m’għandix x’naqsam mas-settur. Li jiġri huwa li jkollok pazjent b’kondizzjoni ta’ saħħa mentali li jkun ilu jarah ċertu konsulent għal numru ta’ snin u jilħaq jafdah - qed nitkellmu fuq nies li ilhom taħt kura 20 jew 30 sena. - imbagħad il-konsulent, għax jagħlaq l-età tal-irtirar, ma jibqax jagħti s-servizz tiegħu fil-bereġ jew inkella l-isptar. Meta jiġri hekk il-persuna jkollha tfittex konsulent ieħor u terġa’ tibda l-istorja tagħha mill-bidu minħabba li dan il-konsulent m’għadux jista’ jiffirmalha għall-mediċina b’xejn, għax xi kultant iridu jiġġeddu r-riċetti, trid terġa’ tiġġedded ix-Schedule V, pereżempju, jew xi karti oħrajn għax ġieli jkun hemm controlled drugs. Għaldaqstant sfortunatament bħalissa qed inċaħħdu lin-nies milli jagħżlu li jibqgħu għand il-konsulent li jridu huma u min-naħa l-oħra qed inċaħħdu d-dritt liberu li professjonist ikun jista’ jeżerċita l-professjoni tiegħu.    

IĊ-CHAIRPERSON: Jiġifieri qiegħed nifhem sew li meta jirtira bil-pensjoni konsulent psikjatra ma jistax ikompli jaħdem?   

ONOR. KATYA DE GIOVANNI: Jista’ jkompli jaħdem imma ovvjament min jieħu s-servizz tiegħu l-mediċina jrid jixtriha bilfors.

IĊ-CHAIRPERSON: L-Onor. Ivan Castillo.

ONOR. IVAN CASTILLO: Grazzi, Sur President. Jien nixtieq nikkjarifika għax staqsejt u jidher li kwalunkwe konsulent li ma jaħdimx mal-Gvern, jiġifieri ma jagħtix servizz fid-Dipartiment tas-Saħħa, ma jistax. Jiġifieri mhux biss min hu pensjonant. Jekk jien għandi 40 sena u nagħti servizz b’mod privat jien ma nistax. U dan mhux għall-psikjatri biss, imma anke t-tobba. Jiġifieri tabib li jipprattika fil-privat ma jistax jagħmel karta għall-POYC. Karta tal-POYC tista’ ssir biss meta ...

IĊ-CHAIRPERSON: Jiġifieri GP prattikanti li għandu, pereżempju, 67 sena, ma jistax ...

ONOR. IVAN CASTILLO: Mhux ta’ 67 sena biss, anke jekk ikollu 40 sena. Ġaladarba ma jkunx impjegat mad-Dipartiment tas-Saħħa ma jkunx jista’ jagħmel karta tal-POYC. Forsi nisgħtu nikkjarifikawha din.

IĊ-CHAIRPERSON: Jiġifieri tabib li jagħmel prattika privata ....

ONOR. CHARLES AZZOPARDI: M’għandux dritt jagħmila u ma tagħmel l-ebda sens. Hija anomalija.   

IĊ-CHAIRPERSON: M’iniex konxju tagħha.

ONOR. CHARLES AZZOPARDI: U hija tbatija wkoll għal dawk il-pazjenti li jkunu bdew il-proċess kollu u jkunu fetħu qalbhom eċċ. u jridi jerġgħu jibdew l-istorja mill-bidu.

IĊ-CHAIRPERSON: Jiġifieri jekk jien pazjent ta’ tabib li jaħdem privat, dan ma jistax jagħmilli r-riċetta? Naħseb tajjeb li niċċarawha din.

ONOR. CHARLES AZZOPARDI: Hemmhekk qegħdin nagħżlu bejn professjonist u professjonist li jagħmlu l-istess xogħol bl-istess kompetenzi.

ONOR. IVAN CASTILLO: U allura naħseb li din l-anomalija wieħed irid jindirizzaha biex tinbidel fil-liġi.

IĊ-CHAIRPERSON: Jekk naqblu naħseb tajjeb li ngħaddu din il-Petizzjoni u forsi wara t-tweġiba li jkollna nkunu nistgħu nistiednu lil xi ħadd jagħtina aktar tagħrif jekk ma nkunux sodisfatti bit-tweġiba. Jien naħseb li ma tagħmilx sens li jekk jien ilu jsegwini tabib privat 20 sena u niġi bżonn ta’ mediċina b’xejn, dan ma jistax jagħmilli l-karti hu u rrid inmur għand tabib ieħor. 

ONOR. KATYA DE GIOVANNI: Jista’ jkun li hemm mod ieħor kif issir, però mhijiex ċara għax fil-verità jien kont staqsejt, però l-proċedura ma tantx ...

IĊ-CHAIRPERSON: Hawnhekk mhux qed nitkellmu fuq konsulent psikjatriku biss ...

ONOR. KATYA DE GIOVANNI: Le, mhux konsulent psikjatriku biss imma nzerta li min għamel il-Petizzjoni huwa konsulent psikjatriku.

ONOR. IVAN CASTILLO: Biex inżid, il-vantaġġ ta’ dawn huwa li b’dan il-mod kieku nneħħu dak il-backlog minħabba li wieħed irid imur l-isptar biex jinqeda.

IĊ-CHAIRPERSON: Naqblu. 

Ngħaddu għal Petizzjoni Nru 5 li titkellem dwar bajjiet fejn jistgħu imorru bil-klieb. Bħalissa, jekk m’iniex sejjer żball, għandna għaxar bajjiet fejn is-sidien jistgħu jieħdu l-klieb. Dan qed jipproponi reviżjoni ta’ din ir-regola sabiex jiżdiedu l-bajjiet fejn jistgħu jgħumu l-klieb u li jkun hemm ħinijiet stipulati, qabel jibdew ġejjin in-nies, fejn is-sidien u l-klieb ikunu jistgħu jgħumu fi kwalunkwe bajja. Naħseb li hawn ukoll, nistgħu nibagħtu din il-Petizzjoni sabiex nisimgħu l-kummenti tas-Segretarju Permanenti. Tajjeb li ngħidu li diġà hemm għaxar bajjiet, però hawnhekk qed jingħad li sfortuntament la huma tajbin għall-klieb u lanqas għas-sidien. Forsi jkollna tweġiba mingħand is-Segretarju Permanenti. L-Onor. Castillo.

ONOR. IVAN CASTILLO: Din qiegħda maqsuma fuq tliet binarji. L-ewwel nett, il-klieb iridu jitħallew fuq il-leash, ħaġa li fid-dog parks ma ssirx, u allura din toħloq anomalija għax trid tapplika wieħed bħall-ieħor. It-tieni, li jiżdiedu l-bajjiet. Safejn naf jien, il-Gvern għal mistoqsija parlamentari kien wieġeb li tul din il-leġiżlatura se jkun qiegħed iżidhom. U t-tielet, li l-klieb ikunu jistgħu jieħdu l-bajja qabel id-9.00 a.m., li hija daqsxejn anomalija, anke minħabba l-infurzar u kif se taqbad tagħżel ... Allura forsi s-Segretarju Permanenti jkun jista’ jagħtina informazzjoni x’inhuma l-liġijiet dwar dan bħalissa għax hemm ħafna anomaliji.

ONOR. CHARLES AZZOPARDI: Sur President, huwa importanti nkunu nafu r-rekwiżiti tal-liġi għax jien inħoss ukoll li jekk sad-9.00 a.m. huwa tajjeb għax kmieni filgħodu ma jkunx hemm nies, u l-kelb se jkollu ċ-ċinga, jista’ wkoll il-kelb u sidu jingħataw iċ-ċans idumu aktar wara d-9.00 a.m. għax jekk il-kelb qiegħed biċ-ċinga hemm is-sigurtà fl-aħħar mill-aħħar.

IĊ-CHAIRPERSON: Ħalli naraw it-tweġiba tas-Segretarju Permanenti. L-Onor. Camilleri.

ONOR. ABIGAIL CAMILLERI: Diġà jeżistu għaxar bajjiet, però jeżistu biss tnejn minnhom f’Għawdex, u huwa fatt li, speċjalment fejn jidħlu ż-żewġ bajjiet li hemm ġewwa Għawdex,  huma pjuttost diffiċli sabiex taċċessahom. Jekk taqbad biss biss Trejqet Imġarr ix-Xini, anke biex tasal għaliha bil-mixi diffiċli. Issa trid iżżomm f’moħħok ukoll li kull min għandu kelb ma jfissirx li għadu żagħżugħ lanqas, jiġifieri tajjeb naraw insibux mezz kif dawn il-klieb ikollhom aċċess u sidhom ikun jista’ jmur bil-kelb f’ċerti bajjiet. Ovvjament min ikollu l-kelb irid iżommu b’ċerta responsabbiltà billi jżomm nadif, imma importanti li jkunu aċċessibbli.

IĊ-CHAIRPERSON: Nistennew il-kummenti tas-Segretarju Permanenti u minn hemm dan il-Kumitat ikun jista’ jiddiskuti aktar fil-fond.

Ngħaddu għal Petizzjoni Nru 6 li titkellem dwar ir-reviżjoni tal-25% absence allowance taħt l-iskema taċ-childcare b’xejn. Se nagħti daqsxejn spjegazzjoni ħafifa. Illum kull min jaħdem huwa intitolat għal childcare b’xejn, però jekk ikun hemm assenza tat-tfal ta’ iktar minn 25% irid iħallas. L-iskop ta’ din naħseb li huwa ġust għax fl-aħħar mill-aħħar huwa fl-interess tagħna li nibagħtu t-tfal l-aktar kemm hu possibbli għat-taħriġ u t-tagħlim. Hawnhekk jitkellem dwar meta t-tfal ikunu ma jifilħux. Jien naħseb li meta saret din saret bi skop ġenwin sabiex kull min jikteb it-tfal ikollu l-post tiegħu sikur. Tajjeb li ngħidu li ftit wara li għaddejna mill-pandemija tal-Covid-19 kellna min, forsi ġustament għax beża’, ma bediex jibgħat lil uliedu. U din ħolqotilna ħafna diffikultajiet f’numru ta’ childcare centres. Ma nixtieqx nippreġudika forsi l-kumment li jista’ jkollna mingħand is-Segretarju Permanenti, però 25% qed nitkellmu kwart tal-ġranet li tista’ tattendi li, fl-opinjoni umli tiegħi, huwa ġust. Però tajjeb li nressquha wkoll lis-Segretarju Permanenti għall-kummenti tiegħu. L-Onor. Camilleri.

ONOR. ABIGAIL CAMILLERI: Jien tfal għandi u huwa veru li ħafna minnhom ġieli jimirdu għal żmien twil, allura forsi jista’ jkun hemm mezz biex jiġu riveduti każi ġenwini.

ONOR. KATYA DE GIOVANNI: Anke minħabba li jkun hemm, pereżempju, tfal li jkollhom anke mard kroniku. Ma naħsibx li tagħmel ġustizzja li taqta’ linja f’ċerti ċirkostanzi anke għaliex tkun qed timpedixxi ċerti tfal milli jkunu inklużi fl-aħħar mill-aħħar. Jiġifieri n-naqra li jistgħu jattendu, jekk dak li jkun ma jaffordjax iħallas, qed inbegħduh milli jattendi wkoll.

IĊ-CHAIRPERSON: L-Onor. Castillo.

ONOR. IVAN CASTILLO: Irridu noqogħdu attenti li din ma twassalx għar-raġunament li dak li jkun, biex ma jeħilx il-flus, jibgħat lit-tfal morda l-iskola. 

IĊ-CHAIRPERSON: Naqblu. Naħseb il-kummenti huma ġusti, fejn tidħol saħħet uliedna m’hemmx kompromessi. Tajjeb nisimgħu l-kummenti tas-Segretarju Permanenti għax forsi hemm xi proviso li meta t-tfal ikollhom kondizzjoni kronika jew ma jifilħux għal perjodu twil mhux ħażin jiġi kkonsidrat.

ONOR. ABIGAIL CAMILLERI: Jew jista’ jkun li jiġu bżonn operazzjoni.

IĊ-CHAIRPERSON: Ukoll. Jien naħseb li dawn anke fuq il-post tax-xogħol jiġu kkonsidrati. Nistennew it-tweġiba u nkunu nistgħu nagħmlu l-kummenti tagħna. Din il-Petizzjoni fil-fatt għadha m’għalqitx, tagħlaq fl-4 ta’ Novembru. Meta tingħalaq inkunu nistgħu nibagħtuha. Naħseb għaġġilna biex iddiskutejnieha.

Għandna Petizzjoni oħra li baqgħalha sal-11 ta’ Diċembru biex tagħlaq. Din titkellem dwar it-tneħħija tal-bandiera Russa li hemm fiċ-ċentru tal-Belt Valletta. Ma nafx jekk tridux nistennew il-11 ta’ Diċembru sabiex inkunu nistgħu niddiskutuha.

ONOR. CHARLES AZZOPARDI: Ma nafx, Sur President, jekk hemmx sanzjonijiet mill-Unjoni Ewropea dwarha. 

ONOR. IVAN CASTILLO: Li forsi wieħed irid iżomm f’moħħu huwa li aħna wkoll nagħmlu parti mill-Unjoni Ewropea u nimxu mas-sanzjonijiet li toħroġ l-Unjoni Ewropea. U allura ma nistgħux noħorġu indipendenti u niddeċiedu li se nagħmlu xi ħaġa barra mill-grupp, irridu nkunu mal-linja tal-grupp.

IĊ-CHAIRPERSON: Naqblu. Allura naqbel mal-kumment tagħkom li naraw x’inhi l-pożizzjoni.

ONOR. IVAN CASTILLO: Naraw x’inhi l-pożizzjoni, jekk hemmx xi sanzjonijiet biex jitneħħew. Ovvjament il-Gvern ikun obbligat li jimxi mas-sanzjonijiet tal-Unjoni Ewropea.

ONOR. ABIGAIL CAMILLERI: Naqbel, però nixtieq ngħaddi kumment żgħir. Ejjew ma npoġġux lir-Russi kollha taħt keffa waħda għax din importanti ukoll.   

IĊ-CHAIRPERSON: Kif qal il-kollega rridu naraw jeżistux sanzjonijiet mill-Unjoni Ewropea.

Sinjuri, l-aġenda ġiet eżawrita. Nirringrazzjakom. Kienet laqgħa interessanti ħafna u malli jkollna numru ta’ tweġibiet inkunu nistgħu nlaqqgħu l-Kumitat sabiex niddiskutuhom mill-ewwel. L-Onor. Castillo.

ONOR. IVAN CASTILLO: Kulma kont se nitlob, Sur President, hu li forsi ma ndumux daqshekk.

IĊ-CHAIRPERSON: Naqblu, issa forsi nagħmel kumment qasir jien. Il-prassi hija li meta niltaqgħu ma niltaqgħux fuq Petizzjoni waħda f’dan il-Kumitat għaliex, kif forsi tafu, meta tiddiskuti Petizzjoni waħda li tkun fil-bidu tagħha tista’ tiltaqa’ għal ftit minuti biss għax id-deċiżjoni normalment tkun li l-ewwel tirċievi t-tweġibiet mingħand is-Segretarju Permanenti jew il-Ministru. Nassigurak li malli jkollna tweġiba s-Segretarju jinformana sabiex inlaqqgħu kumitat f’data li naqblu magħha lkoll.

ONOR. IVAN CASTILLO: Is-Segretarji Permanenti għandhom xi żmien stipulat sa meta jridu jwieġbu?

IĊ-CHAIRPERSON: Le.

ONOR. CHARLES AZZOPARDI: Jiġifieri jistgħu jdumu b’tali mod li ...

IĊ-CHAIRPERSON: Imma mbagħad inkunu aħna li niġru warajhom.

ONOR. CHARLES AZZOPARDI: Imbagħad nerġgħu nagħmlu t-talba tagħna bħala Kumitat.

IS-SEGRETARJU: Nibagħtulhom reminder għal dik il-Petizzjoni.

IĊ-CHAIRPERSON: Nitkellmuha f’laqgħa oħra. Naraw x’jippermettu l-Istanding Orders u l-linji gwida. Sinjuri, nirringrazzjakom. Din il-laqgħa hija aġġornata għal data oħra li tiġi komunikata. Grazzi.

Fit-5:34 p.m. il-Kumitat ġie aġġornat għal data li kellha tiġi kkomunikata aktar ’il quddiem.

